
Annotatsiya   Hujjatlar matnida fikrning xolis, aniq, ixcham, loʻnda, aniq maqsadga 

qaratilgan boʻlishini rasmiy hujjatlar tilidagi oʻziga xos uslub, undagi oʻziga xos soʻz 

qoʻllash, morfologik va sintaktik xususiyatlar orqali ta’min etiladi.Oʻzbek tilida asosan 

soʻzlashuv, ommabop, ilmiy, rasmiy, badiiy va publitsistik uslublar mavjudligi e’tirof 

etiladi. 

Kalit so’zlar: hujjat, turlari, morfologik xususiyat, qoliplangan qism, zaruriy qism 

 

Ish yuritish hujjatlari tilini shakllantirishda rasmiy uslubdan foydalaniladi. 

Rasmiy uslub hozirgi oʻzbek tilining davlat-ma’muriy, huquqiy muassasalarida, rasmiy 

diplomatik munosabatlarida namoyon boʻladigan koʻrinishidir. Qonun matnlari, 

farmon, qaror, farmoyish, buyruq, bayon, tarjimai hol, tavsifnoma, hisobot, 

ma’lumotnoma, e’lon, rasmiy xat va boshqa barcha rasmiy ish qog‘ozlari  ana shu 

uslubda shakllantiriladi. Bu uslubning og‘zaki va yozma shakllari mavjud.  

Ushbu uslubda shakllangan matnda noaniqlikka, izohtalab oʻrinlarga yoʻl 

qoʻyilmaydi. Fikr va mazmun sodda, aniq va tushunarli tilda bayon qilinadi. 

Oʻzbekiston Respublikasida davlat hokimiyati xalq manfaatlarini koʻzlab va 

Oʻzbekiston Respublikasi Konstitusiyasi hamda uning asosida qabul qilingan qonunlar 

vakolat beradigan idoralar tomonidangina amalga oshiriladi. (OʻzR Konstitusiyasi, 7 

- modda). 

Qolip. Fikr-mulohaza, bayon asosan bir qolipda ifodalanadi. Solishtiramiz: 

Oʻzbek milliy madaniyati rivojiga ulkan hissa qoʻshgan marhum adabiyot va san’at 

namoyandalarini mukofotlash toʻg‘risida. 

Betakror iste’dodi va oʻlmas ijodiy merosi bilan oʻzbek milliy madaniyatining 

rivojiga beqiyos hissa qoʻshgan, butun hayotini el-yurt taraqqiyoti, xalqimiz 

ma’naviyatining yuksalishiga baxsh etgan vatandoshlarimizning xotirasini yod etib, 

ularni Vatan oldidagi unutilmas xizmatlarini inobatga olib, quyidagi marhum adib va 

san’atkorlar «Buyuk xizmatlari uchun» ordeni bilan mukofotlansin.  (OʻzR 

Prezidentining 2001-yil 22-avgust Farmoni). 

Oʻzbekiston Respublikasi Mustaqilligi e’lon qilinganligining oʻn yilligi 

munosabati bilan amnistiya toʻg‘risida. 

Oʻzbekiston Respublikasi Mustaqilligi e’lon qilinganligining oʻn yilligi 

munosabati bilan insonparvarlik tamoyiliga amal qilib, Oʻzbekiston Respublikasi 

Konstitusiyasi 93-moddasining 20-bandiga asosan qaror qilaman  (OʻzR 

Prezidentining 2001-yil 22-avgust Farmoni). 

Shu tarzda ariza, qaror, bildirishnoma, ma’lumotnoma, shartnoma, 

tabriknoma singari turli xarakterdagi rasmiy hujjatlarning har birining oʻziga 

xos bayon etish qolipi boʻladi. Ayni paytda, ularning har birining alohida soʻz va 

turg‘un birikmalari ham mavjud boʻladi. Masalan, huquqiy hujjatlarda boshqa 

vazifaviy uslublarda deyarli uchramaydigan atamalar qoʻllanadi:  ma’muriy 

javobgarlik, fuqarolik holati, fuqarolik javobgarligi, aybdor, gumondor, 

jabrlanuvchi, sudlanuvchi, guvoh, jamoat kafilligi, surishtiruv, jabrlanuvchi bilan 

yarashuv va boshqalar. 

Ish qog‘ozlari va hujjatlarning xilma-xilligiga qarab ularga oid atamalarning 

me’yorlashuvi va chegaralanuvi ham kuzatiladi. Qiyos uchun diplomatik 

munosabatlar doirasidagi soʻz va iboralarga koʻz yugurtiraylik: ahdlashuvchi oliy 

tomonlar, elchi, elchixona, muxtor elchi, muxtor vakil, ishonchli vakil, nota, 

ratifikasiya, shartnoma, bayonot, qoʻshma bayonot, deklarasiya, tashrif, qarorgoh   

kabilar. 

Ushbu uslub uchun jargonlar, oddiy soʻzlashuvga xos soʻzlar, emosional-

ekspressiv boʻyoqqa ega boʻlgan soʻzlarning ishlatilishi me’yor sanalmaydi  va shu 

jihati bilan boshqa uslublardan keskin farq qiladi. 

Rasmiy uslubning grammatik me’yori ham alohida xususiyatlarga ega. 

Masalan, ot soʻz turkumiga oid soʻzlar koʻp ishlatiladi. Oʻzbekiston Respublikasi oʻz 

taraqqiyot yoʻlini, oʻz nomini aniqlaydi, oʻz davlat ramzlarini: gerbi, bayrog‘i, 

madhiyasini ta’sis etadi, oʻz davlat tilini belgilaydi. Oʻzbekiston Respublikasi davlat 

mustaqilligining ramzlari muqaddasdir (1991-yil 31-avgustda qabul qilingan 

«Oʻzbekiston Respublikasining davlat mustaqilligi asoslari toʻg‘risida»gi Qonunning 

16 - moddasidan). 

Bu uslubda fe’lning harakat nomi shakli, ya’ni bevosita shaxs va zamon 

ma’nosini bildirmay, gapda otga xos vazifa bajarishi faol qoʻllaniladi , gapning 

kesimi koʻpincha hozirgi zamonning majhul nisbatida (ish bajaruvchsi noaniq 

boʻlgan fe’l shakli) ifodalanadi, hujjatning xarakteriga qarab shart mayli shakliga 

tez-tez murojaat etiladi. Masalan, «Oʻzbekiston Respublikasi Konstitusiyasining 

«Oʻzbekiston Respublikasi Oliy Majlisining mutlaq vakolatlari» haqidagi 78–

moddasida oʻzgartish va qoʻshimchalar kiritish, qabul qilish, belgilash, tasdiqlash, 

tartibga solish, oʻzgartirish, joriy qilish, komissiyasini tuzish, saylov kunini 

tayinlash, saylash, ozod etish, ratifikasiya qilish, ta’sis etish, amalga oshirish  

singari fe’lli birikmalar ishlatilgan. Ushbu hujjatda amalga oshiriladi, asos boʻladi, 

tashkil etadi, belgilanadi, asoslanadi, hisoblanadi, himoya qilinadi, amalga 

oshiradi, tan olinadi, ish koʻradi, ado etadi, kafolatlanadi, taqiqlanadi, tavsiya 

etiladi singari fe’llarning faol ishlatilishi ham yuqoridagi fikrning tasdig‘idir.  

Shu oʻrinda rasmiy uslubda yozilgan matnlar uchun barcha morfologik vositalar 

va kategoriyalarning qoʻllanilishi bir xil darajada emasligini ta’kidlash ham maqsadga 

muvofiq. Masalan, sonlar va olmoshlar bu uslubda boshqa soʻz turkumlariga 

qaraganda ikkinchi darajali omil hisoblanadi. 

Hujjat matni birinchi shaxs yoki uchinchi shaxs tilidan yoziladi: “… ga ruxsat 

berishingizni soʻrayman”, “deb hisoblaymiz”, “rahbariyat talab qiladi”, 

“boshqarma soʻraydi” kabi. 

Hijjatlar matnini tuzishda turg‘unlashgan, qoliplalashgan birikmalardan foydalanish 

tavsiya etiladi. Chunki qoliplashgan, doimiy shaklga ega boʻlgan soʻz tizimlari, iboralar 8-

10 marta tez idkok etiladi, hujjat tayyorlash va ulardan foydalanish jarayonlarini 

tezlashtiradi. Shunga koʻra, har bir hujjat turning mohiyati va maqsadiga bog‘liq ravishda 

oʻziga xos qoliplashgan tuzilmalar shakllanadi. Masalan, buyruqda: “ … soʻm maosh 

bilan … lavozimiga tayinlansin”, “… oʻz xohishiga koʻra … lavozimidan ozod 

etilsin”, “…ga hayfsan r’lon qilinsin”, “… ogohlantirilsin” kabi. 

Xizmat xatlaridagi qoliplashgan soʻzlar: “… Sizga … ma’lum qilamizki”, “Sizga 

… ni bildiramiz”, “Qaroriga muvofiq”, “kafolat beradi” kabi. Bu kabi qoliplashgan 

soʻzlar, birikmalar  natijasida hujjatlarni tuzish va rasmiylashtirish yengillashadi. 

Hujjatlardagi fikrlar teranlashadi, mantiqli boʻladi. Hujjatlar tilida soʻzni tejab ishlatishga 

e’tibor beriladi. 

Hujjatlar tilida fikrni aniq, loʻnda bayon etishda xatboshi ham muhim sanaladi.  Har 

bir yangi fikr xat boshidan boshlanadi. 

Rasmiy uslubning sintaktik alomatlari ham matnda darhol koʻzga tashlanadi. 

Unda darak gaplar, uning ayniqsa qoʻshma gap shakli koʻp ishlatiladi. Yoyiq va 

murakkab soʻz birikmalari mahsuldor hisoblanadi, murakkab tipdagi nomlar keng 

qoʻllaniladi. Gap tuzilishida oʻzbek tilidagi odatdagi me’yorga amal qilinadi va 

yuqorida sanalgan jihatlari bilan ilmiy uslubga oʻxshab ketadi.  

